
 
مداخلة التجمع 1 ماي عيد العمال

ـ قاعة سيرا مايسترا الجزائر ـ
 
الرافقات العاملات، الرفاق العمال، نساء ورجال التقدم والجزائر المقاومة والواقفة دايما،
عشية أول مايو، اليوم الدولي للنضال والتضامن العمالي في بلادنا والعالم، نتوجه ليكم بتحياتنا الأخوية والنضالية.
 
يفرحنا كثير ويسعدنا نوجّه ليكم هذي التحية بدعوة من حزب العمال الاشتراكي وبمناسبة هذا التجمع الوحدوي بقاعة سيرا مايسترا، إسم شحال معمر بالرموز كيما تعرفو.
 
الرافقات العملات، الرفاق العمال
النداء اللّي وجهناه في 29 جانفي 2011 تحت إسم "مبادرة 24 فبراير"جاء في الوقت وين بلادنا والمجتمع انتاعنا راهم يمرّوا بفترة مزعزعة ومضببة بزاف، ولكن في نفس الوقت آفاق واعدة راهي تتسطر قٌدامنّا باش انخرجو الجزائر من محنتها الخطيرة والمتعددة اللّي تمر بها.
 
النداء هذا انتاع 24 فبراير يقول باللّي "من العاجل اليوم نوحدو في العمل الملموس وفي القاعدة كل نساء ورجال التقدم وكل القوات التقدمية انتاع ابلادنا باش نفرض تغيير عميق من أجل التقدم الاجتماعي والديمقراطية".
قٌلنا هذا لاخاطر عٌمرنا لا نقبل باش انكون أداة في يد الليبرالية الجديدة والبورجوازية الكومبرادورية اللّي مصالحها مرتابطة مع مصالح الشركات المتعددة الجنسيات لكبيرة والرأسمال الأجنبي، باش تستعملنا كي الجنود انتاعها.
نفسها هذي القوى اللّي راهي تغمز وتلوّح للأمبرياليين باش يدخّلو في الشؤون الداخلية انتاع بلادنا.
 
لهذان احنا نقول مٌحال انبدل ليبرالية جديدة بوحدة أخرى، ولا انبدل ديكتاتورية بوحدة أخرى، ولا شخص بواحد آخر...
 
احنا هدفنا بالعكس، حبينا بعملنا اليومي الملموس وبنضالنا نربط هذيك العلاقة لمتينة بين الديمقراطية السياسية والديمقراطية الاقتصادية، بين حقوق الإنسان السياسية والحقوق الاقتصادية والاجتماعية، هذا الكل في صالح جميع الناس اللّي يعيشو بخدمتهم وعرق جبينهم.
 
احنا اناضل بالخصوص باش نعاود انصنعو بلادنا، لاخاطر احنا مقتنعين باللّي هي الطريق الوحيدة اللّي تخلينا نخلق الخدمة ونخلق الثروة ونعطي في نفس الوقت الأمل للشباب انتاعنا.
لاخاطر هذا الشباب مهوش محتاج للصدقة، هو محتاج لخدمة لايقة باش يربح خبزتو بكل كرامة.
 
احنا اناضل باش نحمي القدرة الشرائية انتاع الجماهير وانتاع العمال اللّي يخدمو بأجر والمتقاعدين.
لاخاطر هما اللّي تقاسو بزاف بالتضخم والأسوام الغالية والسمسرة على السلع الضرورية.
 
احنا اناضل بلا حبسة باش نوقف التمييز والحقرة المتنوعة اللّي تعيشها المرأة الجزائرية وبالأخص القوانين الغير عادلة انتاع قانون الأسرة.
 
احنا نرفض هذا المجتمع اللّي يعطي بظهرو ويتنكر للعمال المنتجين، للشباب اللّي هما مستقبل البلاد والنساء اللّي هما نصف المجتمع.
 
لهذا، احنا نقول باللّي راه من العاجل باش نبني منظمات نقابية عمالية مستقلة وديمقراطية باش نتوصل نبني نقابة طبقية قوية وجماهرية.
من العاجل كذلك باش نبني تنظيمات حيّة انتاع الشباب والطلبة والمعلمين والنساء...
 
في الأخير، يبقى للعمال، للمناضلين نساء ورجال من أجل التقدم، ولكل القوى التقدمية، هما وحدهم القادرين باش يبنيو بالشدة ولعزم والصبر، التظيم السياسي الخاص بيهم المتفتح على المجتمع من أجل التغيير العميق للمجتمع في المستقبل.
 
الرافقات العاملات، الرفاق العمال،
اليوم مسؤوليتنا كبيرة بزاف خاصة وأن الأمبريالية راهي تبّين جهرا الهيمنة انتاعها وسياسة الظلم انتاعها ضد الشعوب، والمحاولات انتاعها باش تعاود تستعمر عدة بلدان، والتهديد انتاعها للسلام العالمي، بهذا التصرف، الأمبريالية راهي تحاول تخلّي الشعوب يخلصو في مكانها الأزمة الكبيرة انتاع البلدان الرأسمالية الكبيرة، والكل يعرف باللّي البترول هو هدفها الأساسي.
 
الجميع يعرف التدخلات الأمبريالية في تونس ومصر باش تمنع الإنتفاضات انتاع شعوبها تتحوّل إلى ثورة شعبية حقيقية، الجميع يعرف تدخلها العسكري في ليبيا والإنقلاب الّلي دارتو بالقوة في كوت ديفوار  باش يفرضو الرايس انتاعهم.
الجميع يعرف استخدامهم للحلف الأطلسي والأمم المتحدة، كل هذا راه علامة باللّي الأمبريالية بدات تجّن وتفقد صوابها.
 
لازم تعرفو، الرافقات العاملات، الرفاق العمال باللّي بلادنا مهيش بعيدة على السيبلة انتاع الأمبريالية ، لهذا يبقى دورنا كمناضلين معاديين للأمبريالية باش النادي لليقظة والنضال باش نخلق ونوّسع الجبهة المعادية للأمبريالية.
 
لهذا، واجبنا كوطنيين مرتبطين بمصالح وقضايا المجتمع، وكتقدميين أمميين، أن نقول لا للأمبريالية.
 
واجبنا كذلك هو التضامن مع العمال والشعوب المناضلة في العالم
واجبنا التضامن مع الشعوب والعمال العرب، خاصة في فلسطين، اللّي اناضلو ضد الديكتاتورية وضد الأمبريالية وضد الصهيونية.
 
تحيا الجزائر حرة، ديمقراطية، شعبية واجتماعية.
تحيا أول ماي
الجزائر 30 أفريل 2011
 

